
Mentre lô stan a torsio, van defêua

Da sûcida cabanna i so ragassi

Senz'anscietæ, senz'obbligo de schêua,

A treppâ insemme in mezo ä neive e a-i giassi,

Oppù a zûgâ, comme i zeneixi, a allêua,

O a fâ sati e tombæle da paggiassi,

E spesso a carrossâ in sce quelli cen

Giassæ e lisci in sce slitte tiæ da-i chen.

E quello che ciù importa, indipendensa

Lô godan e perfetta libertæ,

Vantaggi di quæ in parte ne son sensa

I popoli anche ciù civilizzæ;

Scicchè ûn governo ingiûsto, ch'ô despensa

Abbrettio croxe poco meritæ,

E penscioîn a desêuvio, o corruttô,

O fäso, o tentennante ô n'è fra lô!

Nè oxelli d'ûnge[sic] lunghe e becchi storti

Gh'è là i ministri da giornâ d'anchêu;

Perchè tasciâ lazzù che giassi forti,

Eterni, immensi e insûlsi no se pêu,

O sterili montagne e campi morti,

Che a neive a crêuve comme ûn gran lenzêu,

Chi è recamôu da l'orma che ghe stampa

Do lô, de l'orso, oppù de renne a sampa.



46

E no cammiñan i stranieri in quelle

Regioîn pe fâ conquiste e fâ bottin;

Perchè fan l'amô solo a-e figge belle

E non a-e brûtte e a-e vege i libertin;

E piggian solo a-ô ricco a borsa e a pelle

I laddri, e non a-ô poveo fradellin;

E no se dan caccioî coscì balordi

Da tiâ a-i rattipennûghi e non a-i tordi!

